
Annotatsiya. Maqolada kichik biznes subyektlarida inqiroz xavfining iqtisodiy mazmuni 
aniqlashtirilgan hamda uni erta aniqlashda qo‘llaniladigan moliyaviy diagnostika usullari qiyosiy 
tahlil qilingan. Muallif tomonidan inqiroz xavfining ehtimollik, ko‘p omillilik va dinamiklik 
xususiyatlariga asoslangan ishchi ta’rifi, xavf omillarini “birlamchi omillar – oraliq moliyaviy 
simptomlar – yakuniy xavf holatlari” darajalari bo‘yicha tizimlashtirish yondashuvi taklif etilgan. 
Moliyaviy koeffitsiyentlar, integral skoring, logistik regressiya, mashinali o‘qitish va dinamik modellar 
axborot talabi, iqtisodiy talqin imkoniyati va kichik biznes ma’lumotlariga moslik mezonlari bo‘yicha 
baholanib, prognoz modellarini bosqichma-bosqich tanlash va ularning sifatini xatolar qiymatini 
hisobga olgan holda tekshirish tartibi asoslab berilgan. 
Kalit so‘zlar: kichik biznes, inqiroz xavfi, erta aniqlash, moliyaviy diagnostika, moliyaviy 
koeffitsiyentlar, integral skoring, logistik regressiya, prognoz sifati. 
 
Аннотация. В статье уточнено экономическое содержание риска кризиса в субъектах малого 
бизнеса и проведен сравнительный анализ методов финансовой диагностики, применяемых 
для его раннего выявления. Автором предложено рабочее определение риска кризиса, 
основанное на его вероятностном, многофакторном и динамическом характере, а также 
подход к систематизации факторов риска по уровням «первичные факторы – промежуточные 
финансовые симптомы – итоговые состояния риска». Финансовые коэффициенты, 
интегральный скоринг, логистическая регрессия, машинное обучение и динамические 
модели оценены по критериям информационных требований, экономической 
интерпретируемости и соответствия данным малого бизнеса; обоснован порядок поэтапного 
выбора прогнозных моделей и проверки их качества с учетом стоимости ошибок. 
Ключевые слова: малый бизнес, риск кризиса, раннее выявление, финансовая диагностика, 
финансовые коэффициенты, интегральный скоринг, логистическая регрессия. 
 
Abstract. The article clarifies the economic content of crisis risk in small business entities and 
provides a comparative analysis of financial diagnostic methods used for its early detection. The 
author proposes a working definition of crisis risk based on its probabilistic, multifactor and dynamic 
nature, as well as an approach to systematizing risk factors by the levels “primary factors – 
intermediate financial symptoms – final risk states”. Financial ratios, integral scoring, logistic 
regression, machine learning and dynamic models are evaluated against the criteria of information 
requirements, economic interpretability and suitability for small business data; a procedure for the 
stepwise selection of forecasting models and the verification of their quality, taking into account the 
cost of errors, is substantiated. 
Keywords: small business, crisis risk, early detection, financial diagnostics, financial ratios, integral 
scoring, logistic regression. 

 
KIRISH 
Kichik biznes hududiy iqtisodiyotda qo‘shilgan qiymat yaratish va aholi 

bandligini ta’minlashning asosiy manbalaridan biri hisoblanadi. Masalan, Andijon 
viloyatida 2024-yilda kichik biznesning yalpi hududiy mahsulotdagi ulushi  
70,1 foizni, bandlikdagi ulushi esa 81,3 foizni tashkil etgan [3]. “2022-2026-
yillarga mo‘ljallangan Yangi O‘zbekistonning taraqqiyot strategiyasi”da ham 

tadbirkorlik faoliyatini qo‘llab-quvvatlash va uning barqarorligini oshirish 
ustuvor yo‘nalish sifatida belgilangan [1]. Biroq kichik korxonalarning iqtisodiy 
salmog‘i yuqori bo‘lgani holda, ularning moliyaviy zaifligi ham sezilarli: moliyaviy 
resurslarning cheklanganligi, daromadlarning bir necha xaridorga bog‘liqligi va 
boshqaruv funksiyalarining rahbar qo‘lida jamlanishi tashqi va ichki salbiy 
o‘zgarishlarning ta’sirini kuchaytiradi. 

Amaliyotda kichik biznes subyektining moliyaviy holati, odatda, hisobot 
davri yakunida bir nechta koeffitsiyent asosida baholanadi. Bunday yondashuv 
korxonaning mavjud holatini qayd etadi, ammo inqiroz xavfining shakllanish 
jarayonini – ya’ni moliyaviy ko‘rsatkichlar hali jiddiy yomonlashmagan yashirin 
bosqichni – aniqlay olmaydi. Natijada boshqaruv choralari zarar shakllanib 
bo‘lgandan keyin ko‘riladi. Ilmiy adabiyotlarda inqiroz xavfini prognozlashning 
ko‘plab usullari taklif etilgan bo‘lsa-da, ularning qaysi biri kichik biznesning 
cheklangan axborot sharoitida qo‘llanishi mumkinligi masalasi yetarlicha 
yoritilmagan. 

Maqolaning maqsadi kichik biznes subyektlarida inqiroz xavfining iqtisodiy 
mazmunini aniqlashtirish, moliyaviy diagnostika usullarini kichik biznes uchun 
muhim mezonlar bo‘yicha qiyosiy baholash va prognoz modellarini bosqichma-
bosqich tanlash yondashuvini asoslashdan iborat. 

 
MAVZUGA OID ADABIYOTLAR TAHLILI 
Korxonalar moliyaviy muvaffaqiyatsizligini moliyaviy koeffitsiyentlar orqali 

prognozlash bo‘yicha klassik tadqiqotlar W.Beaver tomonidan boshlangan bo‘lib, 
u alohida koeffitsiyentlarning muvaffaqiyatsizlikdan bir necha yil oldin ham 
diagnostik ahamiyatga ega ekanini ko‘rsatgan [6]. E.Altman ko‘p o‘lchovli 
diskriminant tahlil asosida Z-score modelini ishlab chiqib, bir nechta 
koeffitsiyentni yagona integral bahoga birlashtirgan [4]. J.Ohlson esa bankrotlik 
ehtimolini logistik regressiya orqali baholashni taklif etib, natijani 0 va 1 
oralig‘idagi ehtimollik sifatida talqin qilish imkonini yaratgan [9]. E.Altman va 
G.Sabato kichik va o‘rta biznes uchun alohida modellar ishlab chiqish zarurligini, 
yirik korxonalar uchun tuzilgan modellar kichik subyektlarda past aniqlik 
berishini asoslagan [5]. 

Kichik biznesga xos omillarni o‘rgangan M.M.Ma’aji Malayziya va Nigeriya 
korxonalari misolida rentabellikning pastligi, qarz yukining yuqoriligi, likvidlik 
yetishmasligi va operatsion xarajatlarning ortishi bankrotlik bilan bog‘liq ekanini, 
shuningdek, yosh korxonalar va sanoatlashuv darajasi past hududlarda 
joylashgan subyektlarda xavf yuqoriroq bo‘lishini aniqlagan [8]. F.A.Badi Buyuk 
Britaniya kichik va o‘rta biznesi kredit riskini prognozlashda likvidlik, qarz yuki 
va rentabellik ko‘rsatkichlarini asosiy o‘zgaruvchilar sifatida o‘rganib, sun’iy 
intellekt usullarini an’anaviy modellar bilan taqqoslagan [7]. Sh.Bardi 
prognozlash maqsadi va davri model tanlashga bevosita ta’sir ko‘rsatishini qayd 
etgan [16], W.Fu esa kichik korxonadagi moliyaviy tanglikni vaqt bo‘yicha 
rivojlanuvchi stoxastik jarayon sifatida modellashtirgan [10]. 

MDH mamlakatlari olimlaridan D.S.Kudryavsev kichik biznesda to‘lovga 
qobiliyatsizlik xavfini baholash metodikasiga foydalanish qulayligi, tezkorlik, 
aniqlik, ochiqlik va masofaviy baholash kabi talablarni qo‘ygan [17], A.I.Volkova 
esa miqdoriy ma’lumotlar yetishmagan sharoitda ekspert ballariga asoslangan 
baholashdan foydalanishni taklif etgan [18]. Mahalliy tadqiqotlarda 
B.B.Mirzaxalikov kichik biznesning moliyaviy-iqtisodiy barqarorligini 
o‘zgaruvchan muhitga moslashish qobiliyati sifatida talqin qilgan [13], 
I.K.Jo‘rayev to‘qimachilik korxonalari misolida zarar bilan yakunlanish ehtimoliy 
holatlarining standart vaziyatlari asosida inqirozni erta tashxislashni asoslagan 
[12], F.N.Bayboboyeva esa moliyaviy xavfsizlikka ta’sir etuvchi tashqi va ichki 
risklarni tasniflagan [11]. 

Adabiyotlar tahlili shuni ko‘rsatadiki, mavjud tadqiqotlarda prognoz 
modellari asosan ularning statistik aniqligi nuqtai nazaridan taqqoslanadi. Biroq 
kichik biznes uchun hal qiluvchi bo‘lgan jihatlar – modelning mavjud hisobot 
ma’lumotlariga mosligi, natijaning tadbirkor uchun tushunarliligi va diagnostik 
xatolarning iqtisodiy qiymati – yagona baholash tizimida birlashtirilmagan. 
Aynan shu jihat mazkur tadqiqotning ilmiy yangiligini belgilaydi. 

 
TADQIQOT METODOLOGIYASI 
Tadqiqotda tizimli yondashuv, nazariy umumlashtirish, qiyosiy tahlil, 

tasniflash, mantiqiy modellashtirish va ekspert-tahliliy baholash usullaridan 
foydalanildi. Diagnostika usullarini taqqoslashda xalqaro va mahalliy ilmiy 
manbalar, Andijon viloyati kichik biznes subyektlarining moliyaviy hisobotlari 
hamda rasmiy statistik ma’lumotlar asos qilib olindi. Usullar beshta mezon – 
axborot talabi, hisoblash murakkabligi, iqtisodiy talqin imkoniyati, natijaviy 
(inqiroz) belgiga ehtiyoj va kichik biznes ma’lumotlarida qo‘llanish imkoniyati 
bo‘yicha baholandi. 

 
TAHLIL VA NATIJALAR 
Moliyaviy barqarorlik va inqiroz xavfi bir-biri bilan bog‘liq, ammo bir xil 

bo‘lmagan tushunchalardir. Moliyaviy barqarorlik korxonaning muayyan 
sanadagi iqtisodiy holatini tavsiflasa, inqiroz xavfi ushbu holatning kelgusida 
yomonlashish ehtimolini ifodalaydi. Barqarorlik darajasi yuqori bo‘lgan 
korxonada ham yirik xaridorning to‘lovni kechiktirishi yoki kredit shartlarining 
keskinlashuvi qisqa muddatda moliyaviy qiyinchilik yuzaga keltirishi mumkin. 
Shuningdek, foyda olish to‘lov qobiliyati kafolatlanganini anglatmaydi: debitorlik 
qarzlari hisobiga foyda shakllantirgan korxona yetarli pul mablag‘iga ega 
bo‘lmasligi mumkin. 

Shu munosabat bilan inqiroz xavfining quyidagi mualliflik ishchi ta’rifini 
taklif etamiz: kichik biznes subyektlarida inqiroz xavfi – ichki moliyaviy 
nomutanosibliklar, boshqaruvdagi cheklovlar va tashqi iqtisodiy omillar ta’sirida 
korxonaning to‘lov qobiliyati, moliyaviy barqarorligi hamda uzluksiz faoliyat 
yuritish salohiyati belgilangan vaqt oralig‘ida yomonlashishi ehtimolini 
ifodalovchi ko‘p omilli iqtisodiy holatdir. 

Ta’rif inqiroz xavfining uchta xususiyatini mujassamlashtiradi. Birinchidan, 
ehtimollik xususiyati: ko‘rsatkichlarning yomonlashuvi xavf kuchayganidan 
dalolat beradi, ammo inqiroz muqarrar degani emas. Ikkinchidan, ko‘p omillilik: 
xavf, odatda, bitta sabab emas, balki moliyaviy, operatsion, boshqaruv va tashqi 
omillarning o‘zaro ta’siri natijasida shakllanadi. Uchinchidan, dinamiklik: xavf 
darajasi vaqt bo‘yicha o‘zgaradi, shu sababli bir martalik tahlil emas, muntazam 
kuzatuv talab etiladi. Ta’rifdagi “belgilangan vaqt oralig‘i” elementi metodologik 
ahamiyatga ega, chunki u diagnostika natijasini aniq prognoz ufqiga bog‘lashni 
talab qiladi. 

Inqiroz xavfini tahlil qilishda sabab, simptom va oqibatni farqlash zarur. 
Masalan, inflyatsiya tashqi omil, uning natijasida xarajatlarning ortishi moliyaviy 
simptom, to‘lovga qobiliyatsizlik esa ehtimoliy oqibatdir. Ushbu mantiq asosida 
xavf omillarini uch darajada tizimlashtirish taklif etiladi (1-jadval). 

1-jadval 
Kichik biznes subyektlarida inqiroz xavfi omillarini darajalar bo‘yicha 

tizimlashtirish 
Daraja Iqtisodiy mazmuni Misollar Diagnostika vazifasi 

Birlamchi omillar 
Ichki va tashqi iqtisodiy 

sharoitlarning salbiy 
o‘zgarishi 

Talabning qisqarishi, 
xomashyo narxi o‘sishi, 

kredit shartlarining 
keskinlashuvi 

Xavf manbasini 
aniqlash 

Oraliq moliyaviy 
simptomlar 

Rentabellik, likvidlik, 
qarz yuki va pul 

oqimlaridagi o‘zgarishlar 

Marjaning pasayishi, 
debitorlik qarzlari 

muddatining uzayishi, 
xususiy kapital ulushining 

kamayishi 

Xavfning moliyaviy 
namoyon bo‘lishini 

baholash 

Yakuniy xavf 
holatlari 

To‘lovga qobiliyatsizlik, 
faoliyat uzilishi yoki 
bankrotlik ehtimoli 

Majburiyatlarning 
muddatida bajarilmasligi, 
faoliyatning to‘xtatilishi 

Salbiy oqibatlarning 
oldini olish bo‘yicha 

qaror qabul qilish 
 

Manba: muallif ishlanmasi. 
 

Tasnifning amaliy ahamiyati shundaki, erta ogohlantirish tizimi yakuniy 
holatlarni emas, balki oraliq simptomlarni kuzatishi kerak. Simptomlar o‘zaro bir-
birini kuchaytirishi mumkin: “sotish hajmining pasayishi → pul tushumlarining 
qisqarishi → likvidlikning zaiϐlashishi → qarzga ehtiyojning ortishi → moliyaviy 
xarajatlarning ko‘payishi → inqiroz xavϐining kuchayishi” zanjiri bunga misoldir. 
Biroq bu zanjir barcha korxonalarda bir xil ketma-ketlikda kechmaydi: moliyaviy 
zaxiralar yetarli bo‘lsa yoki xarajatlar tez moslashtirilsa, dastlabki salbiy 
o‘zgarishlar keyingi bosqichga o‘tmasligi mumkin. Shu sababli diagnostika 
modelida ko‘rsatkichlarning individual ahamiyati bilan birga ularning 
birgalikdagi o‘zgarishi ham baholanishi lozim. 

Kichik biznes subyektlarida inqiroz xavfini baholash usullarini beshta 
guruhga ajratish mumkin. Ularning har biri ma’lum diagnostik vazifani bajaradi 
va turli axborot talablariga ega (2-jadval). 

2-jadval 
Inqiroz xavfini baholash usullarining kichik biznes sharoitida  

qiyosiy tavsifi 

Usul Asosiy afzalligi Metodologik 
cheklovi 

Natijaviy 
belgiga 
ehtiyoj 

Kichik biznesda 
qo‘llash 

Moliyaviy 
koeffitsiyentlar 

Sodda, iqtisodiy 
talqini tushunarli 

Umumiy xavf 
ehtimolini 

hisoblamaydi 

Talab 
etilmaydi 

Bevosita qo‘llash 
mumkin 

Integral skoring 
Korxonalarni 
qiyoslash va 

reytinglash qulay 

Vaznlar va 
chegaralarni 

asoslash zarur 

Kalibrlash 
uchun kerak 

Dastlabki sinov 
mumkin 

Logistik 
regressiya 

Ehtimollik bahosi, 
koeffitsiyentlar talqini 

Spetsifikatsiyaga 
sezgir, yetarli 

tanlanma kerak 
Majburiy Natijaviy belgi 

shakllangach 

Mashinali o‘qitish 
Nochiziqli 

bog‘liqliklarni 
aniqlaydi 

Ortiqcha 
moslashish, talqin 

qiyinligi 

Majburiy, katta 
hajmda Kengroq bazada 

Dinamik va 
stoxastik 
modellar 

Xavfning vaqt 
bo‘yicha rivojlanishini 

aks ettiradi 

Uzoq va izchil 
kuzatuvlar talab 

etiladi 
Majburiy Kuzatuvlar 

to‘plangach 

 

Manba: muallif ishlanmasi. 
 

Klassik Altman modeli birjada aksiyalari sotiladigan ishlab chiqarish 
korxonalari uchun ishlab chiqilgan va xususiy kapitalning bozor qiymatini talab 
qiladi [4]. Kichik biznesda bu ko‘rsatkichni ishonchli aniqlash imkoni cheklangan, 
shu sababli model koeffitsiyentlari va chegaraviy qiymatlarini milliy 
ma’lumotlarda qayta baholamasdan qo‘llash noto‘g‘ri xulosalarga olib kelishi 
mumkin. Logistik regressiya natijani ehtimollik ko‘rinishida beradi: 

௜ܲ =
1

1 + ݁ି௓೔
 

 
௜ܼ = ଴ߚ + ଵߚ  ܺ ଵ௜ + ଶߚ  ܺ ଶ௜ + ⋯+ ௞ߚ  ܺ ௞௜  

bu yerda: Pi – i-korxonada belgilangan davr ichida inqiroz holati yuzaga 
kelishining baholangan ehtimoli; Zi - Mustaqil o‘zgaruvchilar asosida hisoblangan 
chiziqli ko‘rsatkich; Xki – korxonaning moliyaviy yoki nomoliyaviy ko‘rsatkichlari; 
βk – model parametrlari. 

Modelning muhim afzalligi uning parametrlarini iqtisodiy talqin qilish 
mumkinligidadir. Biroq parametrlarni baholash uchun mustaqil tasdiqlangan 
natijaviy belgi – to‘lov majburiyatlarining muddatidan kechikishi, tasdiqlangan 
to‘lovga qobiliyatsizlik yoki qonunchilikda nazarda tutilgan bankrotlik jarayoni 
[2] – talab etiladi. Tahlil shuni ko‘rsatadiki, kichik biznes amaliyotida eng katta 
cheklov model tanlashda emas, aynan shunday natijaviy belgining mavjud 
emasligidadir. Natijaviy belgini moliyaviy koeffitsiyentlarning o‘zidan (masalan, 

“manfiy xususiy kapital”dan) shakllantirib, so‘ngra o‘sha koeffitsiyentlar bilan 
prognozlash esa prognoz sifatini sun’iy oshirib ko‘rsatadi. 

Yuqoridagi tahlil asosida kichik biznes uchun diagnostika modelini 
murakkablashtirib borish tartibini taklif etamiz. Birinchi bosqichda mavjud 
balans va moliyaviy natijalar hisobotidan hisoblanadigan koeffitsiyentlar asosida 
tavsifiy diagnostika amalga oshiriladi. Ikkinchi bosqichda koeffitsiyentlar xavf 
yo‘nalishiga moslashtirilib, integral indeksga birlashtiriladi va korxonalar xavf 
darajalari bo‘yicha guruhlanadi. Uchinchi bosqichda mustaqil natijaviy belgi 
shakllangach, faqat moliyaviy ko‘rsatkichlarga asoslangan logistik regressiya 
boshlang‘ich (bazaviy) model sifatida baholanadi. To‘rtinchi bosqichda 
nomoliyaviy, hududiy va makroiqtisodiy indikatorlar qo‘shilgan kengaytirilgan 
model yoki mashinali o‘qitish algoritmlari bazaviy model bilan bir xil sinov 
sharoitida taqqoslanadi. Murakkabroq model faqat mustaqil tanlanmada sezilarli 
yaxshilanish bergan taqdirdagina tizimga kiritiladi. 

Ushbu tartibning asosiy tamoyili – “oddiydan murakkabga, faqat dalil 
asosida”. Nazariy jihatdan ahamiyatli ko‘rinadigan indikatorni modelda faqat shu 
sababli saqlab qolish iqtisodiy jihatdan asosli emas, chunki har bir qo‘shimcha 
indikator ma’lumot yig‘ish xarajatini oshiradi va kichik tanlanmada ortiqcha 
moslashish xavfini kuchaytiradi. 

Kichik biznes tanlanmalarida inqiroz holatlari kam uchraydi. Bunday 
sharoitda barcha korxonalarni “xavfsiz” deb tasniflagan model ham yuqori 
umumiy aniqlik ko‘rsatadi, ammo erta aniqlash vazifasini bajarmaydi. Shu sababli 
model sifati bir nechta ko‘rsatkich bilan baholanishi zarur (3-jadval). 

3-jadval 
Inqiroz xavfini prognozlash modeli sifatini baholash ko‘rsatkichlari 

Ko‘rsatkich Mazmuni Erta aniqlashdagi ahamiyati 

Recall (sezgirlik) Haqiqiy xavfli holatlarning to‘g‘ri 
aniqlangan ulushi 

Xavfli korxonalarni o‘tkazib 
yubormaslik 

Precision Xavfli deb belgilanganlar ichida 
haqiqatan xavflilar ulushi 

Ortiqcha ogohlantirishlarni 
cheklash 

ROC-AUC / PR-AUC Turli chegaralarda guruhlarni ajratish 
qobiliyati 

Kam uchraydigan hodisalarda 
PR-AUC ustuvor 

Brier score, kalibrlash Ehtimollik bahosining kuzatilgan 
chastotaga mosligi 

Ehtimolni iqtisodiy hisob-
kitobda qo‘llash 

Erta ogohlantirish 
muddati 

Signal va inqiroz hodisasi orasidagi 
vaqt 

Choralar ko‘rish uchun qolgan 
davr 

 

Manba: [14; 15] asosida muallif tomonidan tizimlashtirilgan. 
 

Bundan tashqari, diagnostik xatolarning iqtisodiy qiymati turlicha: xavfli 
korxonani xavfsiz deb tasniflash (noto‘g‘ri salbiy xato) zarur choralarning 
kechikishiga, barqaror korxonani xavfli deb belgilash (noto‘g‘ri ijobiy xato) esa 
keraksiz xarajat va cheklovlarga olib keladi. Shu bois tasniflash chegarasini 
tanlashda xatolarning kutilayotgan umumiy qiymatini minimallashtirish 
mezonidan foydalanish taklif etiladi: 

(ݔ)ܥ = ܨ)ܥ  ܰ ) ⋅ ܨ  ܰ + ܨ)ܥ  ܲ ) ⋅ ܨ  ܲ → min  

bu yerda: FN va FP – mos ravishda noto‘g‘ri salbiy va noto‘g‘ri ijobiy holatlar 
soni; C(FN) va C(FP) – tegishli xato turining o‘rtacha iqtisodiy qiymati. Kichik 
biznesda C(FN) odatda C(FP) dan sezilarli yuqori bo‘lgani sababli chegarani 
sezgirlik (Recall) foydasiga siljitish maqsadga muvofiq bo‘ladi, biroq bu ortiqcha 
ogohlantirishlar sonini nazorat qilish sharti bilan amalga oshirilishi lozim. 

Shuningdek, modelni tekshirishda vaqt bo‘yicha ajratish tamoyiliga rioya 
qilish zarur: oldingi davrlar ma’lumotlari modelni shakllantirishga, keyingi 
davrlar esa mustaqil tekshirishga ajratiladi. Bir korxonaning turli yillardagi 
kuzatuvlarini tasodifiy tarzda ikki tanlanmaga taqsimlash va prognoz sanasidan 
keyin ma’lum bo‘lgan ma’lumotlarni modelga kiritish natijalarning sun’iy yuqori 
baholanishiga sabab bo‘ladi. 

 
XULOSA VA TAKLIFLAR 
Tadqiqot natijalari quyidagi xulosalarni shakllantirish imkonini berdi. 
Birinchidan, inqiroz xavfi moliyaviy barqarorlikning teskari ko‘rinishi emas, 

balki korxona holatining belgilangan vaqt oralig‘ida yomonlashish ehtimolini 
ifodalovchi mustaqil iqtisodiy kategoriyadir. Taklif etilgan ishchi ta’rif uning 
ehtimollik, ko‘p omillilik va dinamiklik xususiyatlarini hamda prognoz ufqini aniq 
belgilash zaruratini qamrab oladi. 

Ikkinchidan, xavf omillarini “birlamchi omillar – oraliq moliyaviy simptomlar 
– yakuniy xavf holatlari” darajalari bo‘yicha tizimlashtirish erta ogohlantirish 
tizimining kuzatuv obyekti aynan oraliq simptomlar ekanini asoslaydi va xavf 
manbasini aniqlash bilan boshqaruv qarorini bog‘lash imkonini beradi. 

Uchinchidan, diagnostika usullarini kichik biznes uchun muhim mezonlar 
bo‘yicha qiyosiy baholash shuni ko‘rsatdiki, mavjud axborot sharoitida moliyaviy 
koeffitsiyentlar va integral skoring bevosita qo‘llanishi mumkin, ehtimollik va 
algoritmik modellarni qo‘llash esa mustaqil tasdiqlangan natijaviy belgi 
shakllantirilishini talab etadi. 

To‘rtinchidan, prognoz modellarini “oddiydan murakkabga, faqat dalil 
asosida” tamoyili bo‘yicha bosqichma-bosqich tanlash, ularni Recall, Precision, 
PR-AUC, kalibrlash va erta ogohlantirish muddati bilan baholash hamda tasniflash 
chegarasini xatolar qiymatini minimallashtirish asosida belgilash tavsiya etiladi. 
Bu yondashuv kichik biznes uchun diagnostika tizimining ham ilmiy 
asoslanganligini, ham amaliy qo‘llanuvchanligini ta’minlaydi. 

